
Recordatorio de deberes legais ao Concello de Culleredo de responder expresamente, nos 
termos que se estimen oportunos, as solicitudes de información que sexan formuladas, nos 
prazos previstos pola lexislación. 

 
 

 

 

Santiago de Compostela, 20 de xuño de 2025 

Sr. alcalde: 

Ante esta institución, mediante escrito de queixa, compareceu solicitando a nosa 
intervención unha entidade veciñal do municipio de Culleredo.          

                                              ANTECEDENTES                   

No seu escrito indícanos que: 

Llevamos mucho tiempo intentando reunirnos con tecnicos del Ayto de Culleredo 
y poder dar respuesta y solución a los problemas de la zona urbana de Monte Alfeiran. 

Siempre usan el silencio o excusa de falta de personal para no hacer ni informar 
de nada. 

Ademas se denuncian varios asuntos MUY GRAVES y URGENTES del Urbanismo, 
como falta de urbanizar viales publicos, falta de mantenimiento e incluso obras alegales que 
nos perjudica a los vecinos y NO nos dan respuesta. 

Hemos tenido que recurrir a la Policia Local, Guardia Civil y abogados y empezar 
a judicializar algun caso para que no prescriban los hechos. 

Ahora mismo se esta realizando obras en un camino publico y NO podemos 
acceder al expediente publico de dicho proyecto y obra, se trata de la calle Eduardo Pondal 
con Rosalia de Castro. 

Expediente: B.4.Q/5416/25 



 

2 

 

A citada asociación aporta copia do escrito presentado ante ese concello en data 
18/02/2025. 

Ante iso requirimos informe a esa Administración, que nola remitiu co seguinte contido:   

[..] 

1. Obxecto da solicitude: 

A Asociación de Veciños solicita expresamente a copia do expediente e proxecto relativo a un 
“vial novo aberto ao final da rúa Eduardo Pondal e que comunica con Xosé Neira Vilas”. 

2. Comprobación da existencia do expediente solicitado: 

Unha vez revisados os expedientes tramitados polo departamento de Medio ambiente, obras 
e servizos e as bases de datos documentais accesibles dende este servizo técnico, non consta 
tramitado expediente administrativo ningún baixo tal denominación ou que coincida co 
contido literal da solicitude formulada pola Asociación de Veciños. 

3. Sobre o cumprimento da normativa vixente en materia de acceso á información 
pública: 

De acordo co artigo 18 da Lei 1/2016, do 18 de xaneiro, de transparencia e bo goberno, as 
solicitudes de acceso deben permitir identificar con claridade a información solicitada. Neste 
caso, a petición non concreta un expediente administrativo identificable polos servizos 
técnicos, nin resulta posible establecer a súa existencia coa formulación achegada polos 
solicitantes. 

4. Conclusión: 

Non se pode dar acceso á documentación solicitada pola Asociación de Veciños por non 
constar expediente coincidente cos termos indicados na petición de acceso formulada. 

De consideralo oportuno, os interesados poderán reformular a súa solicitude achegando 
maior precisión que permita localizar correctamente o expediente ao que pretenden acceder. 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da Administración, é preciso 
facer as seguintes consideracións: 

PRIMEIRA. A queixa trae causa do desacordo da Asociación de Veciños Monte Alfeirán coa 
actuación municipal na zona da Zapateira na que se desenvolve a actuación desta entidade. 
Achegan copia das solicitudes rexistradas nese Concello para reunirse con concelleiros e no 
que refiren varias problemáticas na zona: arranxo de rúas, ampliacións, seguridade viaria, 
fochancas, Plaza do Mirador, acceso a un proxecto de urbanización. 

O Concello responde en relación ao acceso solicitado ao proxecto de urbanización sinalando 
que a referencia ao proxecto non se corresponde con ningún existente no Concello. Porén 
non se informa se houbo algunha reunión coa asociación ou si se lles remitiu algunha 
información. 

SEGUNDA. O artigo 9.2 da Constitución Española establece que corresponde aos poderes 
públicos promover as condicións para que a liberdade e a igualdade do individuo e dos 
grupos en que se integra sexan reais e efectivas, removendo os obstáculos que impidan ou 
dificulten a súa plenitude e facilitando a participación de todos os cidadáns na vida política, 
económica, cultural e social. Un dos instrumentos decisivos para que a participación sexa 
real e efectiva é a existencia dun asociacionismo vigoroso. 

Tal e como se sinala na exposición de motivos da Lei Orgánica 1/2002, do 22 de marzo, 
reguladora do Dereito de Asociación, as asociacións permiten aos individuos recoñecerse 
nas súas conviccións, perseguir activamente os seus ideais, cumprir tarefas útiles, atopar o 
seu posto na sociedade, facerse oír, exercer algunha influencia e provocar cambios. 

As asociacións desempeñan un papel fundamental nos diversos ámbitos da actividade social, 
contribuíndo a un exercicio activo da cidadanía e á consolidación dunha democracia 
avanzada, representando os intereses dos cidadáns ante os poderes públicos e 
desenvolvendo unha función de interlocución esencial e imprescindible 

TERCEIRA. Segundo se expón no escrito de queixa, a asociación denunciante dirixiuse en 
distintas datas a esa administración poñendo en coñecemento distintos problemas dunha 
zona dese municipio; así mesmo solicitou acceso a un expediente que non se identifica 
correctamente e reunión para que se comprobaran os ditos extremos. A este respecto 
cómpre lembrar que o marco xurídico vixente configura un sistema de garantías do cidadán 
na súa relación coa Administración que descansa sobre mecanismos de participación dos 

cidadáns, cuxa finalidade responde a facer compatible a actuación eficaz da Administración 
co exercicio  dos dereitos dos cidadáns e, en consecuencia, ese sistema debe responder á 
súa propia natureza garantista, o que conleva a necesidade de resolver expresamente, como 
regra xeral, as solicitudes e recursos que se formulen e que esa resolución estea motivada e 
notificada aos interesados con indicación de si é ou non definitiva na vía administrativa e 
recursos e prazos que procedan para interpoñelos. 

O artigo 103.1 da Constitución Española esixe das Administracións Públicas que se cumpran 
razoablemente as expectativas que a sociedade lexitimamente lle demanda, entre elas, o 
deber da Administración de resolver expresamente as peticións e reclamacións que lle 
presenten os particulares, xa que o coñecemento cabal polo administrado da 
fundamentación das resolucións administrativas, constitúe un presuposto inescusable para 
unha adecuada defensa dos seus dereitos e intereses lexítimos. 

O artigo 41 da Carta dos Dereitos Fundamentais da Unión Europea, establece que toda 
persoa ten dereito a que as institucións, órganos e organismos da Unión traten os seus 
asuntos imparcial e equitativamente e dentro dun prazo razoable, polo que as 
Administracións deben dar resposta no marco do dereito a unha boa administración, ás 
solicitudes dos interesados.  

 

 

CONCLUSIÓN 

Por todo o anterior, considerase necesario, en aplicación do disposto no artigo 32.1 da Lei 
6/1984, do 5 de xuño, do Valedor do Pobo, facer chegar a ese Concello o seguinte 
recordatorio de deberes legais: 

A Administración debe responder expresamente, nos termos que se estimen oportunos, as 
solicitudes de información que sexan formuladas diante desa corporación de acordo co 
previsto na lexislación vixente e así se faga no presente caso. 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta Institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta se incluirá na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de 
Galicia, dará conta do número e tipos de queixa presentadas; daquelas que foron rexeitadas 
e as súas causas, así como das que foron obxecto de investigación e o seu resultado, con 
especificación das suxestións ou recomendacións admitidas pola administración pública 
galega. 

Saúdoo atentamente. 
 
 
María Dolores Fernández Galiño 
Valedora do Pobo (en funcións) 
 

 


